
Ed. 122. Frumvarp tillaga [118. mál]
um breytingu á l. nr. 69/1972, um ráðstafanir til jöfnunar á námskostnaði.

Flm.: Ragnar Arnalds.

1. gr. laganna orðast svo:
Ríkissjóður veitir námsstyrki til jöfnunar á fjárhagslegum aðstöðumun nemenda í

framhaldsskólum að því leyti sem búseta veldur þeim misþungum fjárhagsbyrðum eða efna-
leysi torveldar þeim nám, sbr. og 5. gr.

Að lágmarki skal við það miða að námsstyrkir nægi fyrir helmingi áætlaðs fæðis- og
húsnæðiskostnaðar.

Greinargerð.
Opinber stuðningur við framhaldsskólanemendur, sem verða að sækja nám fjarri

heimabyggð sinni, er óhjákvæmilegur í því skyni að stuðla að jafnrétti til menntunar.
Samkvæmt lögum nr. 69 frá 1972 skal veita nemendum styrki "að því leyti sem búseta

veldur þeim misþungum fjárhagsbyrðum ... " Hins vegar hafa þessir styrkir rýrnað svo
hrapallega í tíð núverandi stjórnar að ekki verður við unað. Í frumvarpi þessu er að því stefnt
að lögbinda lágmarksstyrki vegna fæðis- og húsnæðiskostnaðar. Til skamms tíma námu
þessir styrkir þriðjungi áætlaðs fæðiskostnaðar og helmingi húsnæðiskostnaðar. En seinustu
ár hafa þessir styrkir lækkað mjög ört eins og best sést á því að framlag ríkisins á fjárlögum
1987 er 20 millj. kr., vat sama árið 1986 og 1985 og tæpar 18 millj. kr. árið 1984 og þó
hækkar framfærsluvísitala yfir 80% á þessum tíma.

Með frumvarpinu er bundið í lög að styrkir skuli að lágmarki nema helmingi fæðis- og
húsnæðiskostnaðar. Ef slíkt ákvæði hefði verið í gildi á þessu ári hefðu styrkir orðið um það
bil fjórfalt hærri en nú er og kostnaður aukist úr 20 millj. kr. í 80 millj. kr. Er það heldur
ríflegri stuðningur til jöfnunar á aðstöðumun nemenda en lengstum var eftir setningu
laganna þar sem löngum var miðað við þriðjung fæðiskostnaðar en verður samkvæmt
frumvarpinu helmingur fæðis- og húsnæðiskostnaðar.

Einnig er ákvæði í frumvarpinu þess efnis að styrkir skuli veittir án tillits til búsetu ef
efnaleysi torveldar nemendum að sækja skóla en nú er aðeins heimild til að veita styrki af
þessari ástæðu og mun litlu fé varið í þessu skyni.


